
Annotatsiya: Bugungi kunda bozor ekotizimida transformatsiyalar kuzatilmoqda. Ushbu maqolada Maykl Porterning 

nazariyalari zamonaviy onlayn bozorlar misolida o‘rganib chiqilgan. Tadqiqotning maqsadi onlayn bozorlarning 

raqobatbardoshligini ta’minlashda Porterning umumiy raqobat nazariyalari hamda raqobatning 5 kuch modeli o‘rnini ochib 

berishdir. Maqolada global yirik kompaniyalarning strategik modellari qiyosiy tahlil qilingan. Tadqiqot xulosalari onlayn 

biznes yurituvchilar uchun raqobat shiddati yuqori bo‘lgan muhitda barqaror rivojlanish strategiyalarini ishlab chiqishda 

nazariy manba bo‘lib xizmat qiladi.

Kalit soʻzlar: onlayn bozor, xarajatlar bo‘yicha ustunlik, differensiallash, fokuslash, Amazon, Temu, Etsy, Maykl Porter, 

raqobatning 5 kuch modeli.

Abstract: Today, transformations are being observed within the market ecosystem. This article examines Michael Porter’s 

theories through the lens of modern online marketplaces. The aim of the research is to highlight the role of Porter’s generic 

competitive strategies and the Five Forces model in ensuring the competitiveness of online platforms. The article provides 

a comparative analysis of the strategic models used by global tech giants. The research findings serve as a theoretical 

resource for online business owners in developing sustainable growth strategies within highly competitive environments.

Key words: online marketplace, cost leadership, differentiation, focus, Amazon, Temu, Etsy, Michael Porter, Porter’s Five 

Forces model.

Аннотация: Сегодня в рыночной экосистеме наблюдаются трансформации. В данной статье теории Майкла 

Портера рассматриваются на примере современных онлайн-рынков. Цель исследования — раскрыть роль общих 

стратегий конкуренции Портера и модели пяти сил конкуренции в обеспечении конкурентоспособности онлайн-

платформ. В статье проведён сравнительный анализ стратегических моделей глобальных компаний-гигантов. 

Выводы исследования послужат теоретическим ресурсом для владельцев онлайн-бизнеса при разработке 

стратегий устойчивого развития в условиях высокой интенсивности конкуренции.

Ключевые слова: онлайн-рынок, лидерство по издержкам, дифференциация, фокусирование, Amazon, Temu, 

Etsy, Майкл Портер, модель пяти сил конкуренции.

K I R I S H
Raqamli texnologiyalarning jadal sur’atlarda rivojlanishi barcha sohalarda yirik o‘zgarishlarga olib kelmoqda. 

Shu jumladan, iqtisodiyot sohasida ham transformatsiyalar amalga oshirilmoqda. Ayniqsa, pandemiyadan so‘ng 
savdo munosabatlarida an’anaviy tarzdan raqamli platformalarga o‘tish kengayib bormoqda. Elektron tijorat 
faqat tarmoqlar orqali savdo qilishni anglatmaydi, chunki chegaraviy cheklovlar mavjud bo‘lmaganligi sababli 
raqobatchilar soni an’anaviy bozorlarga qaraganda ancha yuqori bo‘ladi. Bu shiddatli raqobatga bardosh bera 
olish uchun maxsus ishlab chiqilgan strategiyalarga ega bo‘lish, iste’molchilar talabini o‘rganish va mahsulotlarni 
ommaga boshqalarga o‘xshamagan holda taqdim eta olish lozim. Tadqiqot obyekti sifatida ushbu mavzuning 
tanlanish sababi shundaki, ko‘plab mahalliy va xalqaro onlayn tadbirkorlar faqat “narx urushi” strategiyasiga 
tayanib qolmoqdalar. Bu esa uzoq muddatli istiqbolda rentabellikning pasayishiga va bozorning monopolistik 
tuzilmalarga aylanib qolishiga sabab bo‘lmoqda. Shu bois, narxga asoslanmagan raqobat usullarini, xususan, 
mijoz tajribasini shaxsiylashtirish va ekotizimli yondashuvni tadqiq qilish o‘ta dolzarb hisoblanadi.

Elektron tijorat yuritish xalqaro tashkilotlar tomonidan tartibga solinadi. Birlashgan Millatlar Tashkilotining 
“Elektron tijorat bo‘yicha namunaviy qonun”i (1996), “Xalqaro shartnomalarda elektron aloqalardan foydalanish 
to‘g‘risida konvensiya”si (2005), Yevropa Ittifoqining “Ma’lumotlarni himoya qilish bo‘yicha umumiy reglament”i 
jahon miqyosida tan olingan hujjat va standartlar hisoblanadi va milliy qonunchiliklarning asosini tashkil etadi. 
“Elektron tijorat bo‘yicha namunaviy qonun” dunyo bo‘ylab elektron bitimlarga huquqiy kuch beruvchi eng asosiy 
hujjat, “Xalqaro shartnomalarda elektron aloqalardan foydalanish to‘g‘risida konvensiya” davlatlararo elektron 
tijoratni tartibga soladi va Yevropa Ittifoqining “Ma’lumotlarni himoya qilish bo‘yicha umumiy reglament”i onlayn 
bozorlarda foydalanuvchilarning shaxsiy ma’lumotlarini himoya qilish bo‘yicha global standart hisoblanadi.

Mavzu bo‘yicha ilmiy izlanishlar Maykl Porterning umumiy raqobat strategiyalariga asoslanadi. Bundan 
tashqari, maqolada raqobatbardoshlikni ta’minlovchi omillar ko‘rib chiqiladi. Ushbu maqolada, shuningdek, 
jahonda yirik mavqega ega bo‘lgan elektron tijorat bilan shug‘ullanuvchi korxonalar raqobatda ustunlikka 
erishish uchun qaysi omillarga e’tibor qaratishi lozimligi ko‘rib chiqiladi va tahlil qilinadi.

Tadqiqotning ilmiy-amaliy natijasi sifatida e-tijoratga qanday omillar kuchliroq ta’sir qilishi haqida xulosalar 
qilinadi va ko‘proq nimalarga e’tibor qaratish kerakligi haqida tavsiyalar ishlab chiqiladi. Bozorga yangi 
kirayotgan kompaniyalar uchun bu omillarni inobatga olish muhim hisoblanadi.

M A V Z U G A  O I D  A D A B I Y O T L A R  S H A R H I
An’anaviy bozorlarda raqobatlashish to‘g‘risida ko‘plab ilmiy ishlar qilingan. Maqolada an’anaviy bozorlar 

tajribasi onlayn tijorat bozorlariga moslashtirilgan holda o‘rganib chiqilgan. Maykl Porterning “Competitive 
Advantage: Creating and Sustaining Superior Performance” asarida raqobatchilar 5 ta muhim jihatga e’tibor 
berishi kerakligi tushuntirib beriladi. Bundan tashqari, Maykl Porter o‘z asarida firmalar raqobatga kirishganda 
aniq bir strategiyani tanlashi haqida aytadi va buni asoslab beradi.[1]

O‘zbekistonda ham raqobat strategiyalarini o‘rganish muhim o‘rin egallab bormoqda. G.N. Axunova va N.N. 
Shamsiyeva tomonidan raqobat strategiyalari bo‘yicha izlanishlar olib borilgan. Izlanishlari asosida marketing 
boshqaruvida qo‘llaniladigan barqaror raqobatbardoshlik strategiyasining mohiyati, tamoyillari, omillari va 
amalga oshirish chora-tadbirlari haqida maxsus o‘quv qo‘llanma ishlab chiqilgan.[2]

T A D Q I Q O T  M E T O D O L O G I YA S I
Onlayn savdo do‘konlarining dinamik rivojlanishi yangicha yondashuvlarni talab etadi. Maqolada klassik 

strategik vosita hisoblangan Maykl Porterning raqobat nazariyalari elektron tijorat ekotizimiga moslashtirilgan 
holda qo‘llaniladi. Tadqiqot jarayonida qiyosiy tahlil, statistik kuzatuv, umumlashtirish va induktiv-deduktiv 
tadqiqot usullaridan foydalanilgan. Kompaniyalarning yillik daromadi statistik kuzatuvlar asosida ko‘rib chiqilib, 
ular o‘rtasida har bir strategiya bo‘yicha qiyosiy tahlillar amalga oshirilgan.

Tadqiqot jarayonida yuqori ulushga ega bo‘lgan elektron tijorat bozorlari keng o‘rganib chiqildi. Tahlillar 
orqali raqobatbardoshlikka erishishda nimalarga e’tibor qaratish lozimligi va raqobatchilardan ustun chiqish 
uchun o‘z imkoniyatlarini qanday baholash kerakligi ko‘rib chiqildi. Bir nechta bozorlar tahlil qilinib, induktiv 
usullar orqali umumiy bozordagi strategiyalar haqida xulosalar chiqarildi.

T A H L I L  V A  N A T I J A L A R
M. Porterning 5 kuch modeliga ko‘ra har qanday sohada raqobatlashish qoidalari 5 ta raqobat kuchida 

namoyon bo‘ladi.

1-rasm. M.Porterning 5 kuch modeli [1]

Onlayn savdo kamroq xarajatlarni talab etganligi uchun unga kirish osonroq hisoblanadi. Elektron tijorat 
saytlar, platformalar orqali amalga oshirilsa, an’anaviy savdoda esa maxsus do‘konlar, binolarga ehtiyoj tug‘iladi. 
Bu esa o‘z navbatida xarajatlarni oshiradi. Biroq yangi kiruvchilar uchun ma’lumotlarni to‘plash biroz qiyinchilik 
tug‘dirishi mumkin, bu esa oldinroq faoliyatini boshlagan yirik firmalar uchun raqobatda ustunlikka erishish 
vositasi hisoblanadi. Bunga qo‘shimcha qilib brendga sodiqlikni ham kiritish mumkin. Foydalanuvchilar yangi 
firmadan mahsulot sotib olgandan ko‘ra, sinovdan o‘tgan mahsulotlarni olishni afzal ko‘rishadi.

Mavjud raqobatchilar o‘rtasidagi raqobat ham qaysi raqobat strategiyalaridan foydalanish kerakligini 
belgilab beradi. Masalan, raqobatchilar soni ko‘p bo‘lsa, fokuslash strategiyasidan foydalanish samaraliroq 
bo‘ladi.

Internet orqali xaridorlar bir nechta bozordagi narxlarni solishtirishi mumkin. Bundan tashqari, xaridorlar 
uchun axborotlarning mavjudligi, reytinglash tizimi orqali xaridorlar mahsulot savdosiga jamoaviy ta’sir o‘tkaza 
olishadi. Qaysi bozor haqida iste’molchilarning fikrlari ijobiy bo‘lsa, o‘sha raqobatda ustunlikka erishadi.

Onlayn do‘konlarda o‘rinbosar tovarlarni topish qiyinchilik tug‘dirmaydi. Shuning uchun iste’molchilar 
nafaqat narxlarni solishtirib o‘zlariga ma’qulini, balki o‘rinbosarini tanlashlari ham mumkin. Bunda iste’molchilar 
oladigan nafliligi bo‘yicha ham tanlov amalga oshirishadi.

Shuningdek, ta’minotchilarning soni qanchalik kam bo‘lsa, ular ustunlikka ega bo‘la oladilar, ya’ni o‘zlari 
xohlagan narxni belgilashi yoki xohlagan vaqti ta’minotni uzib qo‘yishi mumkin. Bundan tashqari, ta’minotchi 
yetkazib berayotgan mahsulotning noyobligi ham muhim ahamiyatga ega. Agar ta’minotchining mahsuloti 
boshqalardan ajralib tursa, u raqobatda boshqalardan ustun turadi. Alibaba, eBay kabi vositachi bozorlar, ya’ni 
ishlab chiqaruvchilarni xaridor bilan bog‘laydigan bozorlar ko‘plab raqobatchilarni bir joyda umumlashtiradi va 
bu raqobat muhitini yanada keskinlashtiradi.

Porter raqobatda g‘olib chiqish uchun korxonalar 3 ta umumiy strategiyadan birini tanlashi kerakligi haqida 
ta’kidlaydi. Bular xarajatlar bo‘yicha yetakchilik, differensiallash va fokuslashdan iborat. Agar korxona ustunlikka 
erishishni xohlasa, u qaysi strategiyadan foydalanishni belgilab olishi lozim.

Barcha kamroq xarajat qilib ko‘proq foyda ko‘rishni ko‘zlaydi, onlayn bozorlar ham bundan mustasno 
emas, albatta. Onlayn bozorlarda xarajat ustunligiga erishishning manbalari masshtab tejamkorligi, xususiy 
texnologiyalar, xomashyoga imtiyozli kirish va boshqalarni o‘z ichiga oladi. Masshtab tejamkorligi shuni 
anglatadiki, bozor hajmi ortib borishi bilan chekli xarajatlar kamayib boradi. Masalan, 10 000 mijozga xizmat 
ko‘rsatadigan korxona xarajatlari 1000 nafar mijozga xizmat ko‘rsatuvchi korxona xarajatlaridan 10 baravar 
yuqori degani emas. Bu esa hajm ortishi bilan xarajat kamayib borishini anglatadi. Shuningdek, xususiy 

texnologiyalarga ega bo‘lish, ya’ni sotuv uchun boshqalarga qaraganda tezroq ishlaydigan tizimlar, xaridorlar 
uchun kirish osonroq bo‘lgan platformalardan foydalanish ham raqobat ustunligiga erishishni kafolatlaydi. Ba’zi 
yirik firmalar ma’lum bir tovarlarni faqat o‘z platformalarida sotish huquqini qo‘lga kiritishi mumkin, bu ham 
boshqalardan bir pog‘ona ustun bo‘lishga yordam beradi. Shu jumladan, yirik firmalar ko‘proq investorlarni jalb 
qila oladi va bu orqali kichik firmalarni bozordan siqib chiqarishi mumkin.

Ikkinchi umumiy strategiya — differensiallash hisoblanadi. Bu strategiyaga ko‘ra, kompaniya ma’lum bir 
jihatdan noyobligi bilan boshqalardan ajralib turishi lozim. Albatta, boshqalardan ajralib turish uchun ko‘proq 
xarajat qilishga to‘g‘ri keladi, biroq bu yuqori narxni kafolatlaydi. Shuni yodda tutish kerakki, qo‘shimcha 
qilinayotgan xarajatlar olinayotgan foydadan oshib ketmasligi lozim. Elektron tijorat bilan shug‘ullanuvchi 
korxonalar differensiallashga ta’sir ko‘rsatmaydigan omillarga qilinadigan xarajatlarni minimallashtirish orqali 
xarajatlarini raqobatchi korxonalarga nisbatan tenglashtirishi yoki yaqinlashtirishi mumkin. Bu strategiyaning 
xarajatlar bo‘yicha ustunlik strategiyasidan farqi shundaki, bir-biridan farq qiladigan noyob jihatlarga ega bo‘lish 
orqali ayni bir mahsulot doirasida bir nechta korxonalar bozorda ustunlik qilishi mumkin.

Uchinchi umumiy strategiya fokuslash strategiyasidir. Bu strategiyaning boshqalaridan farqi shundaki, 
onlayn tijoratchilar tor doirada raqobatlashishadi, ya’ni qaysidir sohaga ixtisoslashgan sotuvchilar o‘rtasida 
raqobat bo‘ladi. Fokuslovchi sohadagi ma’lum bir segmentni tanlaydi va o‘z strategiyasini shu segmentning 
ehtiyojlarini qondirishga moslashtiradi. Fokuslash strategiyasining 2 ta varianti mavjud: xarajatlarga fokuslash va 
differensial fokuslash. Xarajatlarga fokuslashda onlayn sotuvchilar o‘z sohasida xarajatlar ustunligiga erishishga 
intilsa, differensial fokuslashda noyob jihatlari bilan ajralib turishga intiladi. Xarajatlarga fokuslash ayrim 
iste’molchilarning xarajatdagi xulq-atvoridagi farqlardan foydalanishga asoslanadi, differensial fokuslashda esa 
xaridorlarning alohida ehtiyojlaridan foydalaniladi. Bular shuni anglatadiki, yirik raqobatchilar ularni qoniqtira 
olmagan sharoitda fokuslovchi korxona o‘zini ayni shu sohaga bag‘ishlash orqali raqobatbardosh ustunlikka 
ega bo‘lishi mumkin.

Porterning strategik modellarini tanlagan onlayn platformalar faoliyatini tatbiq etish natijasida quyidagi 
strategik natijalarga erishildi.

1-jadval. 2026-yildagi top-10 elektron tijorat bozorlari1

№ Bozor 2025-yildagi sotuv hajmi(AQSH, mlrd $)

1 Amazon 300 mlrd $

2 eBay 39 mlrd $

3 Temu 22 mlrd $

4 TikTok Shop 15 mlrd $

5 Walmart 15 mlrd $

6 Wayfair 10 mlrd $

7 SHEIN 6 mlrd $

8 Etsy 6 mlrd $

9 Whatnot 6 mlrd $

10 Target Plus 1 mlrd $

Yuqorida keltirilgan onlayn bozorlarning har birining o‘z raqobat strategiyasi mavjud. 
Amazon dastlab 1995-yilda kitob do‘koni sifatida faoliyat boshlagan. So‘ng bir necha yil eBay va Alibaba 

kabi boshqa sotuvchilar uchun vositachilik qilgan. Biroq asoschisi Jeff Bezos Amazonning barcha turdagi 
mahsulotlar sotiladigan platforma bo‘lishini xohlagan va mahsulotlar turini ko‘paytirgan. Keyinchalik esa o‘z 
omborxonalarini qurish orqali logistik masshtab tejamkorligiga tayanib, xarajatlar ustunligiga erishgan.

1	  https://www.marketplacepulse.com/articles/top-10-e-commerce-marketplaces-in-2026

2-jadval. Yirik elektron tijorat bozorlarining umumiy raqobat strategiyalari bo‘yicha qiyosiy tahlili [2]
Taqqoslash 

ko‘rsatkichlari Amazon Temu Etsy

Porter strategiyasi Differensiasiya
 (Sifat va tezlik)

Xarajat yetakchiligi (Minimal 
narx)

Fokuslash (Noyob 
segment)

Asosiy qiymat Ishonch, qulaylik va 24 soatda 
yetkazish Past narx va ommaviylik Noyoblik, hunarmandchilik 

va o‘ziga xoslik

Logistika modeli  O‘z omborlari va kurerlik 
tarmog‘i

D2C (Direct-to-
Consumer): To‘g‘ridan-to‘g‘ri 
zavoddan yetkazish

Peer-to-Peer: Sotuvchining 
o‘zi mustaqil yuboradi

Mijoz xatti-harakati Sodiq: Prime obunasi orqali 
platformaga bog‘langan

Narxga sezgir: Faqat arzon 
bo‘lgani uchun xarid qiladi

Emotsional: 
Mahsulot originalligini 
qadrlaydi

O‘tish xarajatlari 
Yuqori: Mijoz obuna va 
bonuslarini yo‘qotishni 
xohlamaydi

Juda past: Mijoz uchun 
platformaning ahamiyati yo‘q, 
faqat narx muhim

O‘rtacha: Noyob mahsulotni 
boshqa joydan topish 
qiyinligi ushlab turadi

Bozordagi o‘rni Sifatli va tezkor servis 
segmenti yetakchisi

Budjetli va ommaviy 
mahsulotlar segmenti

Qo‘l mehnati va vintage 
buyumlar segmenti

Tadqiqotlar shuni ko‘rsatadiki, Amazonda Prime obunachilari yiliga o‘rtacha 1 400 dollar sarflashadi, 
bu esa obuna bo‘lmagan xaridorlarga 600 dollarga nisbatan 133% ga ko‘p. Bu orqali ko‘rishimiz mumkinki, 
xaridorlarga maxsus imkoniyatlar yaratish ularning xaridga bo‘lgan ishtiyoqini yanada oshiradi va shu bilan 
birga bozorning xaridorlarni yo‘qotib qo‘yishining oldini oladi. Porter ta’kidlaganidek, xarajat yetakchiligi uchun 
“xususiy texnologiya” kerak. Amazon daromadining kichik ulushi bulutli xizmatlar orqali keladi, biroq kompaniya 
operatsion foydasining 60–70% qismini shu bo‘lim orqali oladi.

Onlayn bozorlar orasida Temu mahsulotlar narxini raqobatchilaridan 40–60% pastroq belgilashi natijasida 
iste’molchilarning platformadagi tovarlarga o‘tish ehtimoli 55% dan ortiqroqni tashkil etadi.

Etsydagi xaridorlar oladigan mahsulotlarining 80% dan oshig‘ini qidiruvlar orqali topishadi. Bu Porterning 
“Fokuslash strategiyasi marketing samaradorligini oshiradi” degan fikrini isbotlaydi. Kichik fokuslashgan 
bozorlarda yirik korxonalar soni kamroq bo‘lganligi va ayni bir sohaga ixtisoslashganligi sababli Etsy ushbu 
segmentda 80% bozor ulushini saqlab qolmoqda.

X U L O S A  V A  T A K L I F L A R
O‘tkazilgan tadqiqot natijalari shuni ko‘rsatadiki, M. Porterning raqobat strategiyalari onlayn bozorlar 

davrida nafaqat o‘z dolzarbligini saqlab qoldi, balki raqamli iqtisodiyotning fundamental asosi bo‘lib xizmat 
qilmoqda. Tadqiqot doirasida ko‘rib chiqilgan Amazon, Temu va Etsy platformalari misolida quyidagi yakuniy 
xulosalarga kelindi:

Xarajatlar ustunligi va “Yangi raqiblar xavfi”: Onlayn bozorlar tizimida xarajatlar ustunligiga erishish uchun 
past narxlardan foydalanishning o‘zi yetarli emas. Bozorda tovarlarga bo‘lgan talab hajmi qanchalik ko‘p bo‘lsa, 
ta’minotchilardan mahsulotlarni arzonroq narxga sotib olish mumkin. Temu kabi yirik bozorlardan ustunroq 
bo‘lish uchun yangi kirib keluvchilar undan-da pastroq narxlarni taklif qilishi va logistika tizimida kamroq xarajat 
sarflashi uchun yirik masshtabga ega bo‘lishi lozim. Bu esa tarmoqqa yangi kirib keluvchilar uchun biroz 
qiyinchilik tug‘diradi.

Differensiallash va “O‘rinbosar tovarlar xavfi”: Amazonni tahlil qilish orqali ko‘rishimiz mumkinki, 
differensiallash faqat mahsulotning o‘zi orqali amalga oshirilmaydi, balki mijozga ko‘rsatilayotgan xizmatlar va 
ular uchun yaratilgan sharoitlar orqali ham erishish mumkin. Amazon mahsulotlar sifati va tez yetkazib berishi 
bilan ustunlik qiladi. Bundan tashqari, Prime obunasi borligi sababli mijozlar boshqa bozorlarga o‘tib ketsa, 
ularning bonuslari kuyadi va bepul yetkazib berish xizmatidan mahrum bo‘lishi mumkin. O‘tish xarajatlarini 
yaratish orqali Amazon o‘z mijozlarini ushlab turadi.

Fokuslash va “Raqobat shiddati”: Tadqiqot shuni isbotlaydiki, Etsyning muvaffaqiyatga erishishining 
sababi hunarmandchilik mahsulotlari standart emas va bu narxlar urushi kelib chiqishining oldini oladi. Bundan 
tashqari, xaridorlar nafis, o‘ziga xos buyumlar qidirishadi va o‘z didlariga mos kelgan tovarlarni xarid qilgan 
bozorga nisbatan sodiqlik kuchliroq bo‘ladi. Yirik firmalar mavjud tarmoqlarda raqobatlashgandan ko‘ra, 
raqobatchilari soni nisbatan kamroq bo‘lgan sohada o‘ziga xos bo‘lish orqali ustunlikka erishish ko‘proq foyda 
keltirishi mumkin.

Strategik tanlovning ahamiyati: Tadqiqotning eng muhim xulosasi shundan iboratki, onlayn bozorda 
“o‘rtada qolib ketish” — halokatli holatdir. Kompaniya yo Temu kabi xarajatlar ustunligini, yo Amazon kabi 
differensiallashni yoki Etsy kabi fokuslashni qat’iy strategik yo‘nalish sifatida tanlashi shart. Ushbu strategik 

aniqlik Porterning 5 ta raqobat kuchi bosimi ostida korxonaning uzoq muddatli yashovchanligini ta’minlovchi 
yagona omildir.

Xulosa qilib aytganda, raqamli transformatsiya davrida g‘alaba eng ko‘p texnologiyaga ega bo‘lgan emas, 
balki Porterning strategik tamoyillarini onlayn biznes muhitiga to‘g‘ri moslashtira olgan bozor ishtirokchilari 
tomonida bo‘ladi.

